
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

Avvalambor shuni aytish kerakki, dunyo tajribasidan kelib chiqadigan bo‘lsak, ijtimoiy 

davlat bu jamiyatning siyosiy tashkiloti, ya’ni tom ma’nodagi davlatdir. Ijtimoiy davlat o‘z 

siyosatida ijtimoiy adolat tamoyillaridan kelib chiqib, faoliyat yuritadi. Asosiy maqsad – 

jamiyatda yaratilayotgan moddiy va ma’naviy boyliklarni ijtimoiy adolat tamoyili asosida qayta 

taqsimlashdan iboratdir. Bunda har bir fuqaroning maishiy turmush tarzi holatini sifat jihatdan 

yuqori darajaga olib chiqish, aholining turmush sharoiti va sifati jihatdan tabaqalanishiga, ya’ni 

ular o‘rtasidagi yashash uchun ketadigan sarf-xarajatlar bo‘yicha farqlarning kattalashib 

ketishiga yo‘l qo‘ymaslik va aholining ijtimoiy himoyaga muhtoj qismiga davlat tomonidan 

kafolatlar tizim orqali yordam ko‘rsatiladi. Boshqacha aytadigan bo‘lsak, maqsad yaratilgan 

ne’matlardan ijtimoiy kafolatlar orqali hamma bahramand bo‘lishini ta’minlashdan iborat[1].  

Davlatimiz rahbari Shavkat Mirziyoyev 2021-yil 7-dekabrda O‘zbekiston Respublikasi 

Konstitutsiyasi qabul qilinganining 29 yilligiga bag‘ishlangan tabrigida “Hozirgi kunda 

O‘zbekiston ijtimoiy davlat va adolatli jamiyat qurish sari dadil bormoqda. Shu sababli “Yangi 

O‘zbekiston – ijtimoiy davlat”, degan tamoyilni konstitutsiyaviy qoida sifatida muhrlashning 

vaqti-soati yetdi” deb ta’kidlagandi. Ijtimoiy davlat muhtojlarga uy-joy, yashash uchun zarur 

iste’mol tovarlarining eng kam miqdori belgilab qo‘yilishini nazarda tutadi[2]. Fuqarolar 

munosib hayot kechirishi uchun yetadigan ish haqi ajratish, bandlikni ta’minlash, xavfsiz 

mehnat sharoitini yaratish, kambag‘allikni qisqartirishni ko‘zda tutadi. Sifatli ta’lim, malakali 

tibbiy yordam, oilalar, bolalar, ayollar, qariyalar, nogironligi bor shaxslarni har tomonlama 

qo‘llab-quvvatlash ham ijtimoiy davlatning asosiy vazifasi. Qayd etish lozim, bugungi kunda 

Iqtisodiy taraqqiyot va kambag‘allikni qisqartirish vazirligi tashkil etildi, “Monomarkaz”lar 

faoliyati yo‘lga qo‘yildi, “Temir daftar”, “Ayollar daftari” va “Yoshlar daftari” tashkil etildi. 

Ishlayotgan pensionerga yuz foiz pensiya to‘lashga o‘tildi. 2022-yil “Inson qadrini ulug‘lash va 

faol mahalla yili” ha 2023-yil “Insonga e’tibor va sifatli ta’lim yili”deya nomlanishi bejiz emas[3]. 

Har bir hudud kesimida kambag‘allikni qisqartirish, tadbirkorlikni rivojlantirish, ish o‘rni 

yaratish, aholi daromadini oshirish bo‘yicha dasturlar qabul qilinmoqda. Shuningdek, ijtimoiy 

davlatda ta’lim va tibbiyot katta ahamiyatga ega. Shu nuqtai nazardan oliy ta’lim bilan qamrov 

darajasi 9 foizdan 40 foizga ko‘tarildi. Oliy ta’lim muassasalari soni 2 barobar oshdi, 2017 yil 

respublikada 72 oliy o‘quv yurti faoliyat ko‘rsatgan, hozir 167 tani tashkil etadi. Besh yil oldin 

yurtimizda 5211 maktabgacha ta’lim muassasasi bor edi, 2021 yil bunday tashkilotlar soni 19 

ming 316 taga yetkazildi. Xususiy tibbiyot maskanlari soni 3810 tadan 6527 taga 

o‘zgardi.“Yangi O‘zbekistonning 2022-2026 yillarga mo‘ljallangan taraqqiyot strategiyasi” IV 

bobida “Adolatli ijtimoiy siyosat yuritish, inson kapitalini rivojlantirish” masalasiga alohida 

e’tibor qaratilgan[4]. Mazkur strategiyaning 43 maqsadi, bevosita, har bir fuqaro uchun 

munosib sharoit yaratish va turmush darajasini muntazam ko‘tarib borishga xizmat qiladi. 

Mafkuraning asosi qadriyatlarga borib taqaladi. Qaysi millat o‘z qadriyatlarini sevsa, tarixini 

chuqur bilsa, o‘zligini anglaydi. O‘zlikni anglasa, o‘z xalqini, tuprog‘ini hammadan ko‘ra ko‘proq 

sevadi. Yoshlarni vatanparvarlik, milliy iftixor ruhida tarbiyalash, buning uchun tarixni yaxshi 

o‘rgatish, bu yo‘nalishdagi ilmiy tadqiqotlarni kengaytirish muhimligi ta’kidlandi. Milliy tarixni 

milliy ruh bilan yaratish kerak. Aks holda uning tarbiyaviy ta’siri bo‘lmaydi. Biz yoshlarimizni 

tarixdan saboq olish, xulosa chiqarishga o‘rgatishimiz, ularni tarix ilmi, tarixiy tafakkur bilan 

qurollantirishimiz zarur. Milliy mafkuramiz milliy manfaatlarimizning umummillat 

miqyosidagi himoyachisi bo‘lishi lozim. Buni amalga oshirish uchun esa mahalla udumlari 

ildiziga tayanib ish yuritishga to‘g‘ri keladi. Bundan tashqari, o‘zbek milliy falsafasining 

kattalarga hurmat, kichiklarni izzat qilish tamoyili ham bor. Bu tamoyil zamirida keksalarda 

katta hayotiy tajriba borligini ta’kidlash, kichiklarni esa qo‘llab-quvvatlasak, kelajakda ular 

orasidan ulug‘ insonlar yetishib chiqishi mumkin, degan hikmat, ya’ni falsafa, mujassamdir[5]. 

Bugungi kunda yangilangan Konstitutsiyamizda ham “O‘zbekiston – ijtimoiy davlat”degan 

tamoyil konstitutsiyaviy qoida sifatida muhrlanganligi muhim ahamiyat kasb 

etdi.  Konstitutsiyada har kimning uy-joyli bo‘lish huquqi, hech kim sudning qarorisiz va qonunga 

nomuvofiq holda uy-joyidan mahrum etilishi mumkin emasligi, uy-joyidan mahrum etilgan 

mulkdorga uy-joyning qiymati hamda u ko‘rgan zararlarning o‘rni qonunda nazarda tutilgan 

hollarda va tartibda oldindan hamda teng qiymatda qoplanishi ta’minlanishi belgilandi. 

Shuningdek, aholining kafolatlangan bepul tibbiy xizmatlardan foydalanish huquqi qat’iy 

belgilanishi barobarida, aholi salomatligini asrash bilan bog‘liq normalar to‘rt baravarga, ta’lim 

va ilm-fanga oid normalar qariyb ikki baravarga oshirildi. Yoshlarning huquq va manfaatlarini 

to‘la ta’minlash maqsadida yoshlarga oid davlat siyosati, o‘g‘il-qizlarimizni har tomonlama 

qo‘llab-quvvatlash masalasi, ularning huquq va burchlari konstitutsiyaviy darajada o‘z aksini 

topib, Konstitutsiyada yoshlar masalalari bo‘yicha alohida bob kiritildi.  Unga ko‘ra, davlat 

yoshlar huquqlari himoyalanishi va ularning jamiyat va davlat hayotida faol ishtirokini 

rag‘batlantirishni kafolatlash, yoshlarda qadriyatlarimizga sodiqlik, vatanparvarlik tuyg‘ularini 

shakllanishiga g‘amxo‘rlik qilishini belgilash barobarida yoshlarning ta’lim olishi, ijtimoiy va 

tibbiy himoyasi, uy-joyli bo‘lishi, bandligi uchun shart-sharoitlar yaratish – davlatning 

konstitutsiyaviy majburiyati sifatida belgilandi.  Fuqarolarning oliygohlarda davlat granti 

hisobidan o‘qish huquqi belgilandi.[6] 

Yangilangan Konstitutsiyaga ushbu normaning kiritilishi mamlakatimizda olib 

borilayotgan siyosat insonga e’tibor va g‘amxo‘rlik ruhida ekanini anglatadi. Yoshlarimiz va 

kelajak avlodning nafaqat boshlang‘ich ta’lim yo‘nalishi bo‘yicha, balki oliygohlarda ham bepul 

ta’lim olishini huquqiy jihatdan kafolatlash ularga ko‘rsatilayotgan katta g‘amxo‘rlik 

ifodasidir.  Ma’lumki, ilgari bolaning sog‘lig‘iga, xavfsizligiga, jismoniy, aqliy va ma’naviy jihatdan 

to‘laqonli rivojlanishiga, normal ta’lim olishiga salbiy tasir ko‘rsatsa hamki, bolalar mehnatidan 

foydalanib kelingan.  Keyingi olti yil ichida esa bola mehnatining yuqorida qayd etilgan salbiy 

oqibatlarini inobatga olgan holda ushbu yo‘nalishda ham ijobiy o‘zgarishlar amalga oshirildi va 

bolalar mehnatidan to‘liq voz kechildi. Albatta, bu yo‘nalishda olib borilgan siyosatning ortga 

qaytmasligini huquqiy jihatdan kafolatlash muhimdir[7].   

Shu maqsadda Konstitutsiyamizga bolalar mehnatining bolaning sog‘lig‘iga, xavfsizligiga, 

jismoniy, aqliy va ma’naviy jihatdan to‘laqonli rivojlanishiga xavf soluvchi, shu jumladan, uning 

ta’lim olishiga to‘sqinlik qiluvchi har qanday shakllari taqiqlanishi haqidagi konstitutsiyaviy 

norma sifatida belgilandi[8].  Ijtimoiy davlatga xos yondashuvlar mehnatga haq to‘lash sohasini 

ham o‘z ichiga qamrab olmoqda. Jumladan, har kimning mehnati uchun hech qanday 

kamsitishlarsiz hamda mehnatga haq to‘lashning belgilangan eng kam miqdoridan kam 

bo‘lmagan tarzda adolatli haq olish huquqi, mehnatga haq to‘lashning eng kam miqdori insonning 

munosib turmush darajasini ta’minlash zarurati hisobga olingan holda belgilanishi, pensiya, 

nafaqa va boshqa ijtimoiy yordamlar miqdori eng kam iste’mol xarajatlaridan oz bo‘lishi mumkin 

emasligi qat’iy e’tirof etildi. Konstitutsiyamizga homiladorligi yoki bolasi borligi bilan bog‘liq 

sabablarga ko‘ra ayollarni ishga qabul qilishni rad etish, ishdan bo‘shatish va ularning ish haqini 

kamaytirish taqiqlanishi haqidagi norma ham kiritilib, bu mamlakatimizda ayollar mehnatining 

ulug‘lanishi, ular mehnatining kamsitilishiga yo‘l qo‘yilmasligi, kelajak avlodlar ham xuddi shu 

ruhda tarbiyalanishiga huquqiy zamin yaratadi.  Yuqorida qayd etilgan normalar 

Konstitutsiyaning naqadar insonga e’tibor va g‘amxo‘rlik ruhida yo‘g‘rilganini, faqat va faqat 

insonning munosib turmush kechirishini kafolatlovchi xalqchil va ijtimoiy yo‘naltirilgan 

Konstitutsiya ekanligidan dalolat beradi. 

Yangi O‘zbekistonda adolat tushunchasi ham yuksak  ma’naviy  qadriyat  sifatida e’tirof 

etilib, o‘z davrining huquqiy mezonlari asosida yashash, birovning davlatiga ko‘z olaytirmaslik, 

haromdan hazar qilish, insof va diyonat, mehr-oqibat kabi xalqimizga xos bo‘lgan ezgu fazilatlar 

bugungi kunda ham jamiyat  hayotining ma’naviy taraqqiyotiga asoslangan desak mubolag‘a 

bo‘lmaydi. Bugungi kunda jamiyat hayotida inson huquq va erkinliklarining to‘liq  ro‘yobga  

chiqarilishi,  mulkka  egalik  hissining,  tadbirkorlik  va ishbilarmonlik kabi  faoliyat shakllarining  

mustahkam qaror topishi,  barcha fuqarolarning o‘z imkoniyat va qobiliyatlarini namoyon qilishi 

uchun yetarli imkoniyatlar  yaratilayotgani,  hech  shubhasiz,  ana  shunday  uyg‘unlikni 

ta’minlash uchun muhim asos bo‘lib xizmat qiladi[9]. 

Xulosa qilib aytganda, amalga oshirilayotgan demokratik o‘zgarishlar esa kimlargadir 

yoqish, maqtanish, turli reytinglarga kirish uchun emas, balki xalqimiz, avvalambor, yosh 

avlodimizning bugungi hayoti va ertangi istiqbolini o‘ylab, milliy manfaatlarimiz yo‘lida amalga 

oshirilmoqda.Mafkurasiz yashash qiyin, chunki u jamiyat a'zolarini birlashtirish vazifasini 

bajaradi. Har bir harakatda, har bir jabhada inson o‘zi tug‘ilib-o‘sgan yurti uchun ozgina bo‘lsa-

da vatanparvarlik hissini sezadi va shunga qarab harakat qiladi. Bizga shunday mafkura 

kerakki, u jamiyatdagi turli tebranishlarga, tashqaridan bo‘ladigan tahdidlarga javob bera olishi 

zarur. Ayniqsa, “inson huquq va erkinliklari”, “qonun ustuvorligi”, “ochiqlik va oshkoralik”, “so‘z 

erkinligi”, “din va e'tiqod erkinligi”, “jamoatchilik nazorati”, “gender tenglik”, “xususiy mulk 

daxlsizligi”, “iqtisodiy faoliyat erkinligi” singari fundamental demokratik tushunchalar va 

hayotiy ko‘nikmalar hozirgi vaqtda real voqelikka aylanib borayotgani e'tiborlidir.  

